
 
                                                                                                       

ᑐᓴᕋᑦᓭᑦ 

 

        ᓄᐃᑕᐅᑦᓴᐅᑎᒋᒋᐊᓖᑦ  

ᐊᑐᐃᓐᓇᕈᕐᑎᓃᑦ ᓱᓇᒥᑦᓯᓂᐸᐅᓕᕋᑕᕐᑐᓂᒃ ᖃᐅᔨᓴᐅᑎᐅᓚᖓᔪᑦ ᐃᓄᓕᒫᑦ ᐃᓗᓯᓕᕆᔭᐅᓂᖏᓐᓂ ᓄᓇᕕᒻᒥ 
ᒫᓐᓇ ᓱᑲᑦᑐᒪᕆᐊᓗᒻᒥᒃ ᐊᑐᐃᓐᓇᕈᕐᐸᓕᐊᓕᕐᒪᑕ ᖃᓄᐃᓕᕐᐱᑖ? 2017 ᐱᓇᓱᐊᓚᖓᔭᖏᑦ ᐅᒥᐊᕐᔪᐊᑯᑦ 
ᐸᕐᓀᓕᕐᒥᒪᑕ ᐊᐅᓪᓚᑎᕆᓛᓕᕐᒥᓱᑎᒃ ᐊᐅᒍᔅᑎᒥ 

 

ᑰᑦᔪᐊᖅ, ᑯᐯᒃ---ᔫᓂ 15, 2017. ᖃᓄᐃᓕᕐᐱᑖ? 2017 ᑲᔪᓯᐅᒐᑦᓴᖁᖅ, ᑲᑦᓱᙰᓕᑎᑕᐅᒪᓕᕐᒥᒐᒥ 
ᐃᑲᔪᕐᓯᒪᖃᑕᐅᒍᒪᔪᓄᑦ ᑐᑭᓯᒪᔭᐅᑦᓯᐊᕋᓱᐊᕐᓂᖏᓐᓄᑦ ᑎᒥᖏᑦᑕ ᐃᓱᒪᖏᑦᑕᓗ ᖃᓄᐃᖕᖏᓯᐊᕆᐊᖃᕐᓂᖏᓐᓄᑦ 
ᓄᓇᕕᒻᒥᐅᑦ ᐊᕐᖁᑎᖃᕐᓗᑎᒃ ᐱᒻᒪᕆᒐᓱᐊᕐᓂᐸᐅᓕᕋᑕᕐᑑᑉ ᐃᓄᓕᒫᑦ ᐃᓗᓯᓕᕆᔭᐅᓂᖏᓐᓂᒃ ᖃᐅᔨᓴᕐᓂᐅᓂᐊᕐᑑᑉ 
ᓄᓇᕕᒻᒥ. 

ᑕᕐᖀᑦ ᐱᖓᓲᑦᔭᒍᓐᓀᕇᕐᑐᑦ ᐱᔪᓐᓇᑐᓪᓚᕇᑦ ᐱᓇᓱᖃᑎᒌᓚᖓᔪᑦ ᖃᐅᔨᓴᕐᑏᑦ, ᐃᓄᐃᑦ ᐊᐱᕐᓱᑲᑦᑕᑐᑦᓭᑦ ᐊᒻᒪᓗ 
ᐱᓪᓗᑯᒋᐊᓕᓕᕆᔩᑦ ᐅᒥᐊᕐᔪᐊᑯᑦ ᐊᐅᓪᓚᑎᓛᓕᕐᒪᑕ ᑲᓀᑎᐊᓐ ᐃᒪᕐᕕᒥ ᕿᓂᕐᑏᑦ ᖃᐅᔨᓴᕐᕕᒪᕆᖓᓄᑦ 
ᓯᑯᐃᔦᔨᐅᑦᓱᓂᓗ ᐅᒥᐊᕐᔪᐊᒧᑦ ᐊᒪᓐᑦᓴᓐ-ᒥᒃ ᐊᑎᓕᒻᒧᑦ. ᐱᓇᓱᐊᕈᓯᕐᑐᕆᐊᓚᖓᑦᓱᑎᒃ ᓯᑕᒪᐅᔪᖕᖏᒐᕐᑐᓂᒃ (7) 
ᐱᓇᓱᐊᕈᓯᕐᓂᒃ ᑕᓯᐅᔭᕐᔪᐊᑉ ᓯᑦᔭᖓᓂᑦ ᐱᒋᐊᕐᕕᖃᕐᓗᑎᒃ ᓯᓂᕐᓱᓚᖓᓗᑎᒃ ᐅᖓᕙᒻᒧᑦ ᑎᑭᓪᓗᑎᒃ, 
ᓄᕐᖃᕕᖃᖃᑦᑕᓗᑎᒃ ᓄᓇᓕᖁᑎᓕᒫᖏᓐᓄᑦ 14 ᓄᓇᕕᒻᒥᐅᑦ. 

ᖃᓄᐃᑉᐱᑖ? 2017 – ᖃᓄᐃᓕᕐᕿᑕ ᒫᓐᓇ? – ᐊᐱᕐᖁᑎᒋᔭᐅᖃᑦᑕᓚᖓᔪᑦᓴᐅᓕᕐᒥᔪᖅ ᐃᓘᓐᓀᓄᑦ. ᑕᕝᕙᓂᓗ 
ᐃᓗᓯᓕᕆᔭᐅᑦᓯᐊᕋᓱᐊᕐᓂᒧᑦ ᐊᔪᐃᓐᓈᕆᔭᐅᒐᓱᐊᕐᓂᒥ ᐊᒻᒪᓗ ᓄᓇᓖᑦ ᑭᒡᒐᑑᑎᖏᑦᑕ 
ᐃᖏᕐᕋᑎᑕᐅᑦᓯᐊᕆᐊᖃᕐᓂᖏᓐᓄᑦ, ᓄᓇᕕᒻᒥᐅᑦ ᓯᕗᓕᕐᑎᓗᑳᖏᑦ ᑕᒪᑐᒥᖓ ᐃᖏᕐᕋᓯᖁᔨᓚᐅᔫᑦ ᐃᓘᓐᓈᒍᑦ 
ᖃᐅᔨᓴᕐᑕᐅᒪᕆᒋᐊᖃᓕᕐᓂᖏᓐᓂᒃ ᓄᓇᕕᒻᒥᐅᑦ ᐃᓄᓕᒫᓂᒃ ᐃᓚᐅᖃᑕᐅᑦᓯᐊᖁᔨᓚᖓᕗᑦ 
ᖃᐅᔨᓴᕐᓂᐅᖃᑦᑕᓂᐊᓕᕐᒥᔪᓂ. ᑕᒪᓐᓇ ᐅᐃᒍᒋᑐᐃᓐᓇᓚᖓᒻᒪᐅᒃ 2004-ᒥ ᖃᐅᔨᓴᕐᓂᐅᓚᐅᕐᓯᒪᒻᒥᔫᑉ ᖃᓄᐃᑉᐱᑖ? 
– ᖑᓚᐅᕐᓯᒪᒻᒥᔫᑉ – ᑕᒪᓐᓇ ᐃᑲᔪᕐᓯᒍᑕᐅᒻᒪᕆᓚᐅᔪᒻᒪᑦ ᓱᕙᓪᓕᖁᑎᐅᓂᕐᓴᓂᒃ ᓴᕐᕿᑎᑦᓯᒍᑕᐅᓚᕿᑦᓱᓂ 
ᐃᓗᓯᕐᓱᓯᐊᕈᓯᕐᒥ, ᐊᑑᑎᑎᑦᓯᑌᓕᒪᑦᔪᑎᓕᕆᓂᕐᒥ ᐊᒻᒪᓗ ᑐᓴᐅᒪᔭᐅᓂᕐᓴᐅᑎᑦᓯᒐᓱᐊᕐᓂᒥ 
ᐊᑲᐅᓯᓕᕐᐸᓕᐊᓕᖁᓪᓗᒋᑦ ᐃᓗᓯᓕᕆᔭᐅᓂᕐᒥ ᑭᒡᒐᑑᑏᑦ. 

ᐃᓗᓯᓕᕆᔭᐅᓛᕐᑐᑦ 2000 ᐃᓄᐃᑦ ᒥᑦᓵᓃᑦᑐᑦ ᑭᓇᒃᑯᓕᒫᑐᐃᓐᓇᐅᓗᑎᒃ ᖃᐅᔨᓴᕐᑕᐅᓯᐊᒻᒪᕆᓪᓗᑎᒃ ᐃᓘᓐᓈᒍᑦ 
ᖃᐅᔨᓴᕐᓂᐅᑉ ᑖᑦᓱᒪ ᐃᓗᐊᒍᑦ. ᐃᑲᔪᕐᓯᒪᓛᕐᑐᑦ ᐊᑲᐅᓯᓪᓕᑎᕐᑕᐅᕙᓪᓕᐊᑕᕋᓱᐊᕐᓂᖓᓂᒃ ᑎᒥᒃᑯᑦ ᐃᓱᒪᕐᑯᓗ 
ᐃᓗᓯᓕᕆᔭᐅᓂᐅᑉ ᑭᒡᒐᑑᑎᖏᓐᓂᒃ ᐃᓚᑦᓴᔭᒥᓅᓕᖓᒍᓗᑐᐃᓐᓇᖏᑦᑐᓂᒃ ᑭᓯᐊᓂᓕ ᓄᓇᓕᓕᒫᒥᓅᓕᖓᓚᖓᔪᓂᒃ. 
ᓇᑉᐸᓗᐊᖏᑦᑕ ᒥᑦᓵᓃᑦᑐᑦ 16-ᒥᑦ 30-ᒧᑦ ᐅᑭᐅᓖᑦ. ᐅᕕᒃᑲᓭᑦ ᐅᕕᒃᑲᒪᕇᓪᓗ ᓄᓇᕕᒻᒥᐅᑦ 
ᖃᐅᔨᓴᕐᑕᐅᕙᓪᓗᒪᕆᓛᕐᑐᐃᑦ ᑕᕝᕙᓂ ᖃᐅᔨᓴᕐᓂᒥ. ᐅᑯᐊ ᐃᓚᐅᒻᒥᑎᓪᓗᒋᑦ 1,000 ᐃᓄᒻᒪᕇᑦ 30 ᐅᖓᑖᓄᑦ 
ᐅᑭᐅᓖᑦ. ᑕᒪᒃᑯᐊᓗ ᐊᒥᓲᓕᕐᑐᓕᐅᓐᓃᑦ ᖃᐅᔨᓴᕐᑕᐅᒍᒫᕐᓂᐊᑐᑦ ᖃᓄᐃᓕᕙᓪᓕᐊᓯᒪᓕᕐᒪᖔᑕ 
ᖃᐅᔨᓴᕐᑕᐅᓚᐅᕐᑐᕕᓃᑦ 2004-ᒥ ᖃᐅᔨᓴᕐᑕᐅᒋᐊᓪᓚᓛᕐᒥᔪᑦ ᐃᓄᐃᑦ ᐊᒥᓲᒻᒥᔪᑦ. 



 
 

ᐊᓪᓚᖑᕐᑎᑕᐅᖃᑦᑕᑐᕕᓃᑦ ᑲᑎᕐᓱᑕᐅᔪᑦ ᑐᑭᓯᒍᑕᐅᓂᕐᓴᐅᓛᕐᒪᑕ ᒥᑦᓯᖃᑦᓯᐊᓂᕐᓴᓂᒃ ᐃᓗᓯᓕᕆᔭᐅᒍᓯᖏᓐᓄᑦ 
ᓄᓇᕕᒻᒥᐅᑦ. 

"ᖃᓄᐃᑉᐱᑖ 2004 ᐃᓕᑕᕆᔭᐅᑦᓯᐊᑐᒻᒪᕆᐊᓘᓲᖑᓕᕐᒪᑦ ᖃᐅᔨᓴᕐᓂᕕᓂᐅᑦᓱᓂ ᐃᓱᒻᒥᒍᐅᑕᐅᓯᒪᓲᖑᓕᕐᑐᖅ 
ᓄᓀᑦ ᐊᓯᖏᓐᓄᑦ ᓇᒻᒥᓂᑦᑕᐅᖅ ᑌᒣᓕᐅᕈᑎᖃᕈᒪᓕᕐᓱᑎᒃ ᐃᓄᖁᑎᒥᓂᒃ, ᑌᒣᒻᒪᓗ ᐅᐱᒪᔪᒻᒪᕆᐅᕗᒍᑦ 
ᐃᖏᕐᕋᓯᑎᑦᓯᒋᐊᓪᓚᓛᕆᐊᒥᒃ ᖃᓄᐃᓕᕐᐱᑖ 2017-ᒥᒃ. ᐃᓇᑦᓯᔪᖓ ᓄᓇᕕᒻᒥᐅᓂᒃ 
ᐃᓚᐅᕕᖃᑦᓯᐊᖃᑕᐅᖃᑕᓛᖁᑦᓱᒋᑦ ᑕᕝᕙᓂ ᐃᓕᑦᓯᕚᓪᓕᕈᑎᑦᓴᓯᐊᐹᓗᒻᒥ ᐃᓗᓯᓕᕆᔭᐅᓂᕐᒥᓂ ᐊᒻᒪᓗ 
ᑲᒪᓇᓱᓐᓂᓴᐅᓚᕿᖁᓇᓚᖓᔪᑦ ᓇᒻᒥᓂᖅ ᐊᓪᓚᖁᑎᓕᐅᕐᑕᐅᒍᑎᒥᓂᒃ ᑕᒪᓐᓇ ᐊᑲᐅᓯᐅᒥᑎᑦᓯᓂᕐᓴᐅᒍᓐᓇᓯᐊᕐᒪᑦ 
ᑭᒡᒐᑑᑎᒋᕙᑦᑕᖏᓐᓂᒃ ᓄᓇᒥᓂ" ᐅᖃᕐᑐᖅ ᒥᓂ ᑯᔩ, ᑲᒪᔨᒻᒪᕆᖓ ᓄᓇᕕᒃ ᓄᓇᓕᓕᒫᑦ ᑲᑎᒪᔨᖏᑦ 
ᐃᓗᓯᓕᕆᓂᕐᒥ ᐃᓄᓕᕆᓂᕐᒥᓗ ᑭᒡᒐᑑᑎᓂ. 

ᓯᑯᑦᓴᔭᖕᖑᑎᑕᐅᔪᕕᓂᓕᒫᑦ ᑕᕝᕙᓂ ᑲᑎᕐᓱᑕᐅᔪᕕᓃᑦ ᐃᓄᐃᑦ ᐱᒋᓛᕐᑕᖏᑦ. ᑕᒪᓐᓇ ᖃᐅᔨᓴᕐᓂᖅ 
ᐊᖓᔪᕐᖃᐅᕕᐅᓛᕐᑐᖅ ᐃᒫᙰᕐᑏᑦ ᑲᑎᒪᔨᖏᓐᓄᑦ ᐅᑯᓇᖕᖓᑦ ᐱᓯᒪᑦᓱᑎᒃ ᑭᒡᒐᑐᕐᑎᒋᔭᐅᔪᓄᑦ ᓄᓇᓕᓕᒫᑦ 
ᑎᒥᐅᔪᖁᑎᖏᓐᓂᑦ ᐱᓯᒪᔪᓄᑦ. (ᓄᓇᕕᒃ ᓄᓇᓕᓕᒫᑦ ᑲᑎᒪᔨᖏᑦ ᐃᓗᓯᓕᕆᓂᕐᒥ ᐃᓄᓕᕆᓂᕐᒥᓗ ᑭᒡᒐᑑᑏᑦ, 
ᒪᑭᕝᕕᒃ ᑯᐊᐳᕇᓴᓐ, ᑲᑎᕕᒃ ᓄᓇᓕᓕᒫᑦ ᑲᕙᒪᖓ, ᑲᑎᕕᒃ ᐃᓕᓐᓂᐊᓂᓕᕆᓂᖅ, ᐊᕙᑕᖅ, ᖃᕐᔪᐃᑦ ᐅᕕᒃᑫᑦ 
ᑲᑎᒪᔨᖏᑦ, ᓄᓇᓖᑦ ᓯᕗᓕᕐᑎᖏᑦ ᐊᒻᒪᓗ ᓄᓇᓕᓐᓂ ᑭᒡᒐᑐᕐᑏᑦ). 

ᒪᑭᕝᕕᑯᑦ ᐊᖓᔪᕐᖄᖓ, ᔫᐱ ᑕᕐᕿᐊᐱᒃ ᑐᖕᖓᓱᑦᑎᓯᔪᖅ ᑐᓴᕐᑎᑕᐅᒍᑎᒥᓂᒃ, "ᑐᓵᕙᑦᑕᕗᑦ 
ᑖᒃᑯᓭᓐᓇᑐᐃᓐᓇᐅᕙᓕᕐᒪᑕ ᐃᓄᐃᑦ ᑕᖃᕝᕕᖃᕙᓪᓛᓂᖏᑦ ᖃᐅᔨᓴᕐᑕᐅᓴᑐᐃᓐᓇᕆᐊᒥᒃ. ᒐᓗᐊᕐᑎᓗᒍ, ᖃᓄᐃᓕᕐᐱᑖ 
ᖃᐅᔨᓴᕐᓂᖓ ᐊᑦᔨᐅᖏᓐᓂᓴᐅᓚᖓᓕᕐᒥᒪᑦ ᐃᓄᐃᑦ ᑕᕝᕙᓂ ᐃᓚᐅᑎᑕᐅᓂᕐᓴᐅᓚᖓᓕᕐᒪᑕ ᖃᐅᔨᓴᕐᓂᒥ ᑕᒪᒃᑯᐊᓗ 
ᖃᐅᔨᔭᐅᔪᕕᓃᑦ ᐃᓗᓯᓕᕆᔭᐅᒍᓯᕗᓐᓂ ᐱᕙᓪᓕᖁᑎᑐᐊᒍᓚᖓᖕᖏᒪᑕ ᓄᓇᓕᓕᒫᓄᑦ ᑭᓯᐊᓂᑦᑕᐅᓕ 
ᐱᐅᓕᑦᓯᒍᑕᐅᒍᓐᓇᓚᕿᓚᖓᒻᒥᔪᑦ ᐃᓅᓯᒃᒥᒃ. ᒪᑭᕝᕕᒃ ᐃᑲᔪᕐᓯᒪᔪᖅ ᖃᓄᐃᓕᕐᐱᑖ 2017-ᒥᒃ ᐃᓇᑦᓯᒪᕆᑉᐳᓗ 
ᓄᓇᕕᒻᒥᐅᖑᖃᑎᒥᓂᒃ ᐃᑲᔪᕐᓯᒪᖃᑕᐅᑦᓯᐊᖁᔨᓚᖓᑦᓱᓂ ᐃᓘᓐᓀᓂᒃ ᖃᓄᓕᒫᖅ ᑕᒪᑐᒥᖓ." 

ᑕᒪᓐᓇ ᐱᐅᓯᕐᓲᑎᑐᐃᓐᓇᐅᔭᒐᓂ ᖃᐅᔨᓴᕐᓂᐅᓚᖓᔪᖅ ᓄᓇᕕᒻᒥᐅᑦ ᐃᓄᖁᑎᖏᓐᓂᒃ ᐊᒻᒪᓗ ᐊᐅᓚᑕᐅᑦᓱᓂ 
ᑭᒡᒐᑐᕐᑎᖁᑎᖏᓐᓄᑦ. ᐃᓄᐃᑦ ᓂᕆᐅᖃᑦᑕᓚᖓᕗᑦ ᑌᔭᐅᑲᑌᓐᓇᓚᖓᔪᑦᓴᐅᓕᕐᒥᒪᑦ ᑕᒪᑐᒪ ᐱᐅᓯᕆᓂᐊᕐᑕᖓ 
ᐱᓇᓱᐊᕈᓯᐅᖃᑦᑕᓂᐊᓕᕐᒥᔪᓂ. ᑕᑯᒐᓱᐊᖃᑦᑕᓚᖓᕙᓯ ᖃᓄᐃᓕᕐᐱᑖ ᑕᕐᓴᖓ ᖃᕆᑕᐅᔭᕐᑎᒍᓪᓗ 
ᑐᓴᐅᒪᒐᑦᓴᑯᕕᑦᑎᓄᑦ ᐊᒻᒪᖃᑦᑕᓗᓯ ᐅᕗᖓ nrbhss.gouv.qc.ca ᓇᕐᓂᓗᒍᓗ ᐊᒻᒣᒍᑎᖓ ᑐᑭᓯᕚᓪᓕᒐᓱᐊᕐᓗᓯ 
ᐱᓇᓱᐊᕐᑕᐅᔪᓂᒃ ᑕᕝᕙᓂ ᓱᓇᐅᒻᒪᖔᑕ ᑕᒪᓐᓇ ᐱᕙᓪᓕᖁᑎᒋᔭᐅᒻᒪᕆᓚᖓᒻᒪᑦ ᐃᓚᒌᒍᑦᓱᓯ ᐃᓗᓯᓕᕆᔭᐅᒍᑎᓯ 
ᑭᒡᒐᑑᑎᖏᓐᓄᑦ ᐊᒻᒪᓗ ᓯᕗᓂᕐᒥ ᑭᖑᕚᕆᓛᕐᑕᓯᓐᓄᑦ ᙯᔪᓄᑦ. 

ᓄᓇᕕᒃ ᓄᓇᓕᓕᒫᑦ ᑲᑎᒪᔨᖏᑦ ᐃᓗᓯᓕᕆᓂᕐᒥ ᐃᓄᓕᕆᓂᕐᒥᓗ ᑭᒡᒐᑑᑏᑦ ᐃᓄᓕᒫᓂᒃ 
ᑭᒡᒐᑐᕐᑎᖑᕐᑎᑕᐅᓚᐅᕐᓯᒪᕗᖅ 1978-ᒥ ᐊᑖᓃᑦᓱᓂ ᔦᒥᓯ ᐯ ᐊᒻᒪᓗ ᑯᐯᒃ ᑕᕐᕋᖓᓂᒥᐅᑦ ᐊᖏᖃᑎᒌᓐᓂᖓᓄᑦ. 
ᑲᒪᒋᔭᖃᓲᖅ ᑯᐯᓕᒫᑲᓵᑦᓯᐊᒥᒃ ᑕᕐᕋᖓᓃᑦᑐᒥᒃ 55 ᐃᓗᓯᓕᕆᔭᐅᓂᖏᓐᓂᒃ ᐃᓄᓕᕆᔭᐅᓂᖏᓐᓂᓗ ᐃᓄᖏᑦᑕ 
ᓄᓇᓖᑦ 14. 

- 30 - 
 

ᐱᕕᐅᔪᖅ: ᓄᓇᕕᒃ ᓄᓇᓕᓕᒫᑦ ᑲᑎᒪᔨᖏᑦ ᐃᓗᓯᓕᕆᓂᕐᒥ ᐃᓄᓕᕆᓂᕐᒥᓗ ᑭᒡᒐᑑᑏᑦ 

